
thomas buettner - Nazio batuen erakundeko Populazio aditua 

«Emakumeko ugaltze-tasa bi umekoa izatea da egokiena» 

300 urte barru, Lurreko populazioa 9.000 milioi biztanleren bueltan egonkortuko dela ondorioztatu du NBEk. Ikerketa egin duen Populazio Ataleko zientzialari alemaniarrak azaldu digu aurreikusitako prozesua nola gauzatuko den. 

Edu lartzanguren - 
DONOSTIA 

Thomas Buettner aditu alemaniarrak osatu du Nazio Batuen Erakundearen Munduko Populazioa 2300. urterantz txostena. 
Noraino da fidagarria 300 urteko epe luzerako eginiko aurreikuspen bat? 

Ez da fidagarritasun konturik hemen, txostena ez dugulako ulertu behar iragarpen gisa. Gerta daitekeenaren ikuspegi bat da. Aurreikuspena osatzeko, gertatzeko aukera handia duten bi joera elkartu ditugu: alde batetik, suposatu dugu munduko herrialde guztietan jaioko dela ume gutxiago, egun garatutako herrialdeetan gertatzen ari den bezala. Populazioa bere horretan mantendu ahal izateko baino apalagoa izango da ugaltze-tasa: emakumeko bi haurrekoa, alegia. Suposizio honek mundu osoan izango lukeen eragina ikusi nahi genuen, eta, horretarako, ez zen aski 2050. urterako kalkuluak egitea, normalean egiten dugun bezala. Harantzago jo behar genuen inplikazioak ikusteko. Bigarren suposizioa honakoa da: herrialdeotan jaiotze-tasa altutik tasa baxurako trantsizio demografikoa egingo da. Orduan iritsiko da garaia mundu osoa konturatzeko bide zuhur bakarra populazio tamaina egonkorra izatea dela. Begi bistakoa da, gainpopulazioaren edo desagerpenaren artean mugitu beharrean, egokiena ugaltze-tasa emakumeko bi umekoa izatea dela. 

Europan hori ari da gertatzen, baina zaila gertatzen da Afrikan eta Asian gertatuko dela sinestea. 

Begiratu Mexiko eta Txinari. Jada oso hurbil daude ugaltze-tasa horretatik jaisteko. India gorago dabil, egia da, baina gure ustez posible da mundu osoan tasa hori lortzea, eta, gainera, modernizazioaren ondorio saihestezina izango da horretara iristea. 

Berez iritsiko da tasa hori, ala agintarien politika baten ondorioz iritsiko da? 

Bikoteek erabakiko dute hori beti. Baina bistan da kontrazepzio sistemak gero eta eskuragarriagoak izango direla. Haurren heriotza tasa murriztuz joan ahala, jendeak argiago ikusiko du ez dela beharrezkoa zazpi haur izatea norberaren zahartzarora bizirik hel daitezen. 

Zergatik da kopururik egokiena emakumeko bi haur izatea? 

Kopuru horretan populazioak ez direlako hazten, ez eta murrizten ere. Gizarte segurantza sistemei hobekien egokitzen zaien tasa da. Beste modu batera esateko: hazkuntza demografiko iraunkorra bermatuko duen zenbaki bakarra da. 300 urteko epean, hortik gora edo beherako ugaltze-tasak jasanezinak izango dira. 

Euskal Herrian, emakumeko haur baten bueltan gabiltza. Kopuru hori handitu egin beharko litzatekeela uste duzu? 

Nazio Batuen Erakundeak ez du politika ildorik aholkatzen. Edonola ere, nire ustez, jaiotze-tasa txikiak epe luzean ez dira jasangarriak. Horrek ez du esan nahi, nolanahi ere, herrialde guztiak zenbaki zehatz horri heldu behar diotela. Alemanian, esate baterako, emakume bakoitzak bi ume izaten ditu batez beste. Emakumeen heren batek umerik ez izatea erabakitzen du. Jaiotza-tasa ez da, beraz, beti emakume kopuruaren araberakoa. Horrez gain, bistakoa da etorkizunean boladak egongo direla: u-galtze-tasa txikia, batzuetan, eta gorakada, hurrena. Guk proposaturiko zenbakia batez besteko orokorra da, ez 10 edo 20 urterako baizik eta oso epe luzerako. 

Munduan, 2300. urterako 9.000 milioi biztanle izatea aurreikusi duzue. Nola irudika dezakegu halako mundu bat? 

Kopuru horretara heldu aurretik, populazioa handiagoa ere izango da. Behera eta gora egingo du, eta azkenean 9.000 milioitan geldituko da. Munduko emakumeen ugaltze-tasa baxua izango da bi haurrekoa, esan bezala egungoarekin alderatuta. Kontuan izan behar dugu Asian baina, batez ere, Afrikan emakumeek zazpi haur izaten dituztela batez beste. Mundu horrek egungo joera positiboak gordeko ditu: populazioaren erdia 50 urtetik gorakoa izango da eta beste erdia beherakoa. Batez besteko adina 50 urte ingurukoa izango dute, beraz. Eta jendeak urte gehiago hartuko ditu eta osasuntsuago biziko da. 

Populazioaren zahartzeak kolokan jarri du mendebaldeko estatuen pentsio sistema. Zure aurreikuspena ez al da baikorregia? 

Egia da hori, baina ziur naiz konponbideak aurkituko direla. Izan ere, jendea osasuntsuago biziko denez beranduago hasiko da pentsio edo osasun sistemaz baliatzen. Zahartzea denbora gehiagoan eta osasuntsuago bizitzea jende guztiak nahi duen gauza da. Bizi-itxaropena luzatzea zibilizazi- oaren inoizko lorpen handienetakoa da. Bi haur dituzten emakumeek aski ziurtzat jo dezakete heldutasunera heltzen ikusiko dituztela biak. Oso bestelakoa zen egoera duela 200 urte Alemanian, Herbehereetan edo beste edonon: bost umetatik bat hiltzen zen, sortu eta lehen urteetan. Egun, Afrikan zazpi umetatik soilik hiruk irauten dute bizirik. Populazio bati eusteko modu zentzugabea da haur asko izatea gero hiltzen ikusteko. 

NBEren txostena

 Munduko Populazioa 2300. urterantz ikerketaren ildoak iaz eman zituzten ezagutzera. Ostegunean, berriz, ikerketaren txosten analitikoa zabaldu zuten. Hona aurreikuspen nagusiak: 

Munduko populazioa: Egun ia 6.400 milioi biztanle ditu munduak. 57 milioi biztanle gehiago izango ditu planetak urtero 2050. urtera arte. 2300. urterako, 9.000 milioi biztanletan egonkortuko da kopurua. Aurreneko aurreikuspenetan 12.000 milioi kalkulatu zituen NBEk. 

Herrialderik jendetsuenak: Indiak lehen postua kenduko dio Txinari. Ameriketako Estatu Batuak hirugarren izango dira zerrendan. Munduko populazioaren herena afrikarra izango da. 

Bizi itxaropena: 95 urtera helduko da. Europan, 100 urtera eta Japonian, 106ra. jendearen batez besteko adina 50 urte izango da. 

